
TXAPELETXE kale-etxea da. Goikokalekoa. Ingu-
ruko beste etxeen izenak dira Biurriñe, Mattin-

guriñe, Bikatxe, Etxabenea eta Zubimusu.

Martin Joxe Arrizubieta Etxeberriak eraiki zuen 
Txapeletxe 1849 inguruan. Etxea eraikitzerakoan 
egindako zorrak ezin ordaindurik, 1852ko otsaila-
ren 4an, Martinek Fermin anaiari saldu zion. Sale-
rosketa honetako eskrituran etxearen izena sei al-
diz  aipatzen da: casa Chapeleche bezala hiru aldiz, 
casa Arrizuvieta bitan eta casa Chapelechea behin.

Ferminek, kaleko etxea erosi arren, Urtsubi base-
rrian, jaiotetxean, jarraitu zuen bizi izaten. Gauza 
bera egin zuen Migel Frantzisko Arrizubieta Olasa-
gastik, Ferminen semeak, nahiz eta aitarengandik 
kaleko etxearen jabetza jaso. Migel Frantzisko izan 
zen Bizkaia aldean txerri tratuan hasi zena.

Felipe Arrizubieta Aiestaran, Migel Frantziskoren 
semea, izan zen baserria utzi eta Txapeletxera bi-
zitzera joan zena. Etxebizitza-aldaketa honen data 
zehatza ez dugu ezagutzen, baina garbi dago ez-
kondu aurretik izan zela, bere emaztea, Josefa Ina-
zia, ez zelako Urtsubin bizi izan. 

1911ko irailaren 7an ezkondu ziren Itsasondon, 
Felipe Arrizubieta Aiestaran eta Josefa Inazia Etxe-
berria Etxeberria. Felipe Arrizubieta Urtsubin jaio 
eta Txapeletxera etorri zen. Josefa Inazia Itsason-
doko Azubi baserriko alaba zen.  Ezkontza horreta-
tik jaio ziren Roman, Esteban, Patxi, Maria Jexux, 
Maria Luisa eta Joxe Mari.

Esteban eta Joxe Mari apaiz sartu ziren eta Maria 
Jexux, berriz, herriko maistra izan zen urte askoan.

Felipe txerri tratantea zen eta garai hartan, aste 
osoa pasatzen zuten etxetik kanpo, Bizkaia aldean.

Normalean Zumarragaran oinez joan ohi ziren txe-
rriekin. Han trenean sartu txerriak eta Zumaiarai-
no iristen ziren, eta handik Bizkaia aldera joateko 
beste trena hartu. Bizkaian txerriekin batera ostatu 
hartzen zuten eta baserririk baserri saltzen zituzten.

Roman semea gaztetatik hasi zen aitaren ondoan 
tratuan. Aitona 1935ean hil zen. Hiltzerako erosia 
zuen kamioneta txiki bat eta aitak karnetik ez zue-
nez, Romanek, semeak, erabiltzen zuen. Halaxe ja-
rraitu zuten 1955a arte. Orduan lagun batzuekin ba-
tera hartu zuten burutazioa Tejeria fabrika sortzeko. 
Horretarako lurra erosi zuten. Lan horretan ari zela 
Etxarriko gizon bati proiektua gustatu eta beraien-
gana hurbildu zen eta azkenean denak elkartu eta 
1975 arte egon zen martxan Teila fabrika.

Roman semea 1954an ezkondu zen Loiolan Rosa-
rio Balerdirekin. Otordua Amasa hotelean egin zuten. 
Maria Rosario Balerdi Ordiziako Aizpuru Etxeberri 
edo Azpintxeberri baserriko alaba zen. Hegazkinean 
joan ziren Mallorkara eta gero Bartzelonara eta Za-
ragozara.

Txapeletxen bizi izan ziren. Etxejabeak ziren eta 
2002an erabat berritu zuten. Roman eta Rosariok sei 
seme-alaba izan zituzten: Felipe, Rosarito, Joxe Mari, 
Maria Luisa, Maria Jexux eta Iñigo.

Iñigo bizi da gaur egun Txapeletxen.

Informazio emailea: Iñigo Arrizubieta 

ARRIZUBIETA BALERDI familia

Txapeletxe 



Maria Jexux,  
Maria Luisa, Patxi /  
Joxe Mari apaiza,  
Rosario (ama),  
Josefa Inazia (amona), 
Roman (aita) eta  
Esteban apaiza.

Rosario Balerdi eta Roman Arrizubieta (aita-amak). 
1954

Josefa Inazia Etxeberria eta Felipe Arrizubieta 
(aitona-amonak).

Maria Luisa, Rosario 
eta Roman (aita-amak), 
Joxe Mari, Rosarito / 
Iñigo, Felipe eta  
Maria Jexux.


